
AHOLINI IJTIMOIY TA’MINOT TIZIMINING 
TAMOYILLARI VA UNING MOLIYAVIY 
MEXANIZMLARI

Xusanov Baxodir Sheraliyevich
Xalqaro turizm akademiyasi, Samarqand kampusi, 
O‘quv jarayonlarini rejalashtirish bo‘limi boshlig‘i
E-mail: bakhodir.khusanov82@gmail.com 

Annotatsiya. Mazkur ilmiy maqolada aholini ijtimoiy himoya qilish tizimini zamonaviy talablar asosida takomillashtirish 
masalalari kompleks tarzda tadqiq etilgan. Muallif tomonidan ijtimoiy to‘lovlarning manzilliligini ta’minlash, pensiya 
tizimining moliyaviy barqarorligini mustahkamlash hamda norasmiy sektorni legallashtirish orqali ijtimoiy himoya qamrovini 
kengaytirishga qaratilgan taklif va tavsiyalar ishlab chiqilgan.

Kalit soʻzlar: ijtimoiy himoya, ijtimoiy ta’minot, moliyaviy mexanizm, pensiya tizimi, ijtimoiy to‘lovlar, manzillilik, norasmiy 
sektor, inklyuziv iqtisodiyot.
Abstract. This scientific article comprehensively examines the issues of improving the social protection system of the 
population in accordance with modern requirements. The author develops proposals and recommendations aimed at 
ensuring the targeting of social payments, strengthening the financial sustainability of the pension system, and expanding 
the coverage of social protection through the legalization of the informal sector.

Key words: social protection, social security, financial mechanism, pension system, social payments, targeting, informal 
sector, inclusive economy.
Аннотация. В данной научной статье комплексно исследуются вопросы совершенствования системы социальной 
защиты населения на основе современных требований. Автором разработаны предложения и рекомендации, 
направленные на обеспечение адресности социальных выплат, укрепление финансовой устойчивости пенсионной 
системы, а также на расширение охвата социальной защиты за счёт легализации неформального сектора 
экономики.

Ключевые слова: социальная защита, социальное обеспечение, финансовый механизм, пенсионная система, 
социальные выплаты, адресность, неформальный сектор, инклюзивная экономика.

K I R I S H
Hozirgi globallashuv va iqtisodiy transformatsiya sharoitida aholini ijtimoiy himoya qilish tizimini 

takomillashtirish davlat ijtimoiy siyosatining ustuvor yo‘nalishlaridan biri hisoblanadi. O‘zbekiston Respublikasida 
amalga oshirilayotgan keng ko‘lamli islohotlar doirasida ijtimoiy ta’minot tizimini modernizatsiya qilish, uning 
samaradorligini oshirish hamda aholining ehtiyojmand qatlamlarini qo‘llab-quvvatlashga alohida e’tibor 
qaratilmoqda.

Bozor munosabatlarining chuqurlashuvi sharoitida ijtimoiy to‘lovlar tizimi aholining turmush darajasini 
barqarorlashtiruvchi muhim iqtisodiy vosita sifatida namoyon bo‘lmoqda. Shu jihatdan ijtimoiy ta’minot tizimining 
moliyaviy mexanizmlarini ilmiy asosda takomillashtirish zarurati ortib bormoqda.

M A V Z U G A  O I D  A D A B I Y O T L A R  S H A R H I
Ijtimoiy ta’minot tizimini rivojlantirish masalalari iqtisodchi olimlar tomonidan keng tadqiq etilgan. Olib 

borilgan ilmiy izlanishlarda ijtimoiy ta’minot tizimini moliyalashtirish manbalari, ularning samaradorligi hamda 
moliyaviy mexanizmlarni takomillashtirish yo‘nalishlari chuqur tahlil qilingan bo‘lib, mazkur masala hozirgi 
kunda dolzarb ahamiyat kasb etmoqda.

Mazkur tadqiqotda tizimli tahlil, iqtisodiy-statistik usullar, taqqoslash, guruhlash hamda ekonometrik 
modellashtirish usullaridan foydalanildi. Ushbu metodologik yondashuv tadqiqot natijalarining ishonchliligini 
ta’minlashga xizmat qiladi.

V.I. Dal o‘z ilmiy ishlarida huquqiy tamoyillarni “ilmiy yoki axloqiy poydevor, qoidalaridan chetga 
chiqmaydigan yo‘l” sifatida ta’riflaydi [1]. S.I. Ojegov tomonidan yozilgan izohli lug‘atda esa tamoyil o‘qitish, 
dunyoqarash yoki nazariy dasturining asosiy boshlang‘ich nuqtasi sifatida izohlanadi [2]. Bundan tashqari, 
tamoyil har qanday nazariya, o‘qitish, fan yoki rahbarlik pozitsiyasining asosiy qoidasi, shuningdek, har qanday 
faoliyatni belgilovchi boshlang‘ich nuqta sifatida tavsiflanadi [3].

Ba’zi ommabop ilmiy manbalarda tamoyil faktlar yoki bilimlar majmui sifatida izohlanib, undan kelib 
chiqadigan va inson faoliyatining turli sohalarida boshqaruvni ta’minlaydigan asosiy manba sifatida talqin 
etiladi [4]. Boshqa manbalarda esa tamoyil, bir tomondan, qonunda ifodalangan tushuncha sifatida qaralib, 
uning mazmuni ijtimoiy hayot qonuniyatlarini belgilovchi dastlabki me’yoriy va yo‘naltiruvchi asos sifatida talqin 
qilinadi [5]; ikkinchi tomondan esa, “tamoyillar” qonunning mazmuni va mohiyatini ifodalovchi yetakchi g‘oyalar 
hamda jamiyatdagi asosiy maqsadlar sifatida ko‘rib chiqiladi [6].

Mazkur yo‘nalishda tadqiqot olib borgan N.G. Aleksandrovning ta’kidlashicha, “huquq tamoyillari” ijtimoiy 
munosabatlarni huquqiy tartibga solishning umumiy yo‘nalishini hamda eng muhim xususiyatlarini belgilovchi 
ko‘rsatmalardir [7]. Darhaqiqat, tamoyillar har qanday fan va nazariyaning asosi hamda boshlang‘ich nuqtasi 
hisoblanadi. Har bir tamoyil g‘oya, ya’ni inson tafakkurining mahsuli sifatidagi fikrlar majmuasidan iboratdir [8]. 
E.A. Lukashevning fikriga ko‘ra, tamoyillar huquqiy me’yorlarni amalga oshirishning mafkuraviy asosini tashkil 
etadi [9]. Shu jihatdan u tamoyillarga asosan g‘oyaviy mazmun yuklaydi.

T A D Q I Q O T  M E T O D O L O G I YA S I
Mazkur tadqiqotda aholini ijtimoiy ta’minot tizimining tamoyillari va uning moliyaviy mexanizmlarini kompleks 

o‘rganish maqsadida bir qator ilmiy-uslubiy yondashuvlar qo‘llanildi. Jumladan, tizimli tahlil usuli orqali ijtimoiy 
himoya tizimining tarkibiy elementlari, ularning o‘zaro bog‘liqligi hamda funksional xususiyatlari o‘rganildi. 
Iqtisodiy-statistik usullar yordamida pensiya va ijtimoiy to‘lovlar ko‘rsatkichlarining 2020-2024-yillardagi 
dinamikasi tahlil qilindi hamda ularning o‘sish tendensiyalari aniqlandi.

Shuningdek, taqqoslash usuli asosida turli yillar kesimida ijtimoiy ta’minot ko‘rsatkichlari o‘zaro solishtirilib, 
ularning o‘zgarish sur’atlari baholandi. Guruhlash usuli yordamida ijtimoiy to‘lovlar va pensiya tizimi 
ko‘rsatkichlari muayyan mezonlar asosida tasniflandi. Ekonometrik modellashtirish usuli esa ijtimoiy himoya 
tizimining moliyaviy barqarorligiga ta’sir etuvchi omillarni aniqlash va ularning o‘zaro ta’sirini baholash imkonini 
berdi.

Tadqiqot jarayonida rasmiy statistik ma’lumotlar, xususan, O‘zbekiston Respublikasi Statistika agentligi 
ma’lumotlaridan foydalanildi. Bundan tashqari, mavzuga oid ilmiy adabiyotlar va nazariy manbalar tahlil qilinib, 
ijtimoiy ta’minot tizimining nazariy asoslari umumlashtirildi. Qo‘llanilgan metodologik yondashuvlar tadqiqot 
natijalarining ilmiy asoslanganligi, ishonchliligi hamda amaliy ahamiyatini ta’minlashga xizmat qiladi

T A H L I L  V A  N A T I J A L A R
Ijtimoiy himoya tizimini samarali tashkil etish moliyaviy resurslarni shakllantirish va ularni maqsadli taqsimlash 

darajasiga bevosita bog‘liq. Tadqiqot natijalari shuni ko‘rsatadiki, ijtimoiy ta’minot tizimini moliyalashtirish bir 
qator asosiy manbalar hisobiga amalga oshiriladi. Ushbu manbalar o‘rtasidagi optimal nisbatni ta’minlash 
tizimning barqaror faoliyat yuritishini kafolatlaydi.

Amaliy tahlillar shuni ko‘rsatadiki, ijtimoiy to‘lovlarni umumiy mezonlar asosida taqsimlash moliyaviy 
resurslarning samarasiz sarflanishiga olib keladi. Shu bois, ijtimoiy yordamni manzilli tashkil etish quyidagi 
yo‘nalishlarda amalga oshirilishi lozim: aholini ijtimoiy-iqtisodiy holatiga ko‘ra aniq identifikatsiya qilish, daromad 
va xarajatlar asosida tasniflash hamda raqamli texnologiyalar asosida yagona axborot tizimini joriy etish. 
Mazkur chora-tadbirlar ijtimoiy himoya tizimi samaradorligini sezilarli darajada oshirish imkonini beradi.

Ijtimoiy ta’minot tizimining samaradorligi ijtimoiy standartlarning ilmiy asoslangan holda belgilanishiga ham 
bevosita bog‘liq. Tadqiqotda quyidagi ko‘rsatkichlarning ahamiyati asoslab berildi: yashash minimumi, minimal 
iste’mol savatchasi va ijtimoiy ehtiyojlar uchun xarajatlar me’yorlari. Ushbu mezonlar asosida ijtimoiy to‘lovlar 
miqdorini belgilash tizimning adolatliligini ta’minlaydi.

Demografik o‘zgarishlar, xususan, aholi o‘rtacha umr ko‘rish davomiyligining ortishi pensiya tizimiga 
qo‘shimcha moliyaviy yuklama keltirib chiqarmoqda. Tadqiqot natijalari quyidagi ustuvor yo‘nalishlarni belgilab 
berdi: norasmiy sektor daromadlarini legallashtirish, ijtimoiy sug‘urta tizimiga qamrovni kengaytirish hamda 
ko‘p pog‘onali (davlat va nodavlat) pensiya tizimini rivojlantirish. Mazkur chora-tadbirlar pensiya jamg‘armasi 
daromad bazasini mustahkamlashga xizmat qiladi.

O‘zbekiston Respublikasida aholini ijtimoiy himoya qilish tizimini takomillashtirish jarayonida pensiya 
ta’minoti muhim o‘rin tutadi. 1-jadval ma’lumotlari asosida olib borilgan tahlil pensiya tizimining so‘nggi yillarda 
izchil rivojlanayotganini ko‘rsatadi.

Xususan, pensiya va nafaqa oluvchilar soni dinamikasi tahliliga ko‘ra, 2020-2024-yillar davomida ushbu 
ko‘rsatkich 4029,3 ming kishidan 4945,3 ming kishiga yetgan. Bu esa 5 yil ichida qariyb 22,7 foizlik o‘sishni 
anglatadi. Mazkur o‘sish aholi sonining ortishi, demografik jarayonlar hamda ijtimoiy himoya qamrovining 
kengayishi bilan izohlanadi. Shu bilan birga, yillik o‘sish sur’atlarining 2020-yildagi 103,9 foizdan 2024-yilda 
102,4 foizgacha pasayishi tizimning nisbatan barqarorlashayotganidan dalolat beradi.

Yoshga doir pensiyalarning eng kam miqdori ham tahlil davrida sezilarli darajada oshgan. Jumladan, 
2020-yildagi 513,4 ming so‘m ko‘rsatkich 2024-yilga kelib 834,0 ming so‘mga yetgan bo‘lib, bu 62,5 foizlik 
o‘sishni tashkil etadi. Ushbu holat davlat tomonidan ijtimoiy himoya siyosati doirasida kam ta’minlangan 
qatlamlarni qo‘llab-quvvatlashga qaratilgan chora-tadbirlar izchil amalga oshirilayotganini ko‘rsatadi. Biroq, 
o‘sish sur’atlarining yildan-yilga pasayib borishi (121,3 foizdan 104,3 foizgacha) inflyatsiya darajasi hamda 
byudjet yuklamalarini muvozanatlash zarurati bilan bog‘liq bo‘lishi mumkin (1-jadval).

1-jadval. O‘zbekiston Respublikasida pensiya ta’minotining asosiy ko‘rsatkichlari [10]

 Yillar
2020 2021 2022 2023 2024

Pensiya va nafaqa oluvchi shaxslar soni (ming kishi) 4029,3 4253,1 4578,1 4827,3 4945,3

O‘tgan yilning tegishli davriga nisbatan (foizda) 103,9 105,6 107,6 105,4 102,4
Yoshga doir pensiyalarning eng kam miqdori (ming 
so‘m) 513,4 623,0 698,0 800,0 834,0

O‘tgan yilning tegishli davriga nisbatan (foizda) 117,7 121,3 112,0 114,6 104,3
Tayinlangan o‘rtacha oylik pensiya miqdori (ming 
so‘m) 848,5 963,6 1080,8 1234,5 1495,6

O‘tgan yilning tegishli davriga nisbatan (foizda) 115,7 113,6 112,2 114,2 121,2

Mazkur ko‘rsatkichlar tahlili shuni ko‘rsatadiki, O‘zbekistonda pensiya ta’minoti tizimi ijtimoiy himoya 
siyosatining ustuvor yo‘nalishlaridan biri sifatida izchil rivojlanmoqda. Shu bilan birga, pensiya tizimining 
moliyaviy barqarorligini ta’minlash hamda uning samaradorligini oshirish uchun quyidagi yo‘nalishlarda 
takomillashtirish zarur:

·	 pensiya tizimini moliyalashtirish manbalarini diversifikatsiya qilish; 
·	 norasmiy sektor daromadlarini legallashtirish orqali sug‘urta badallari bazasini kengaytirish; 
·	 ijtimoiy to‘lovlarni inflyatsiya darajasiga mos ravishda indeksatsiya qilish mexanizmlarini takomillashtirish; 
·	 pensiya tizimida raqamli texnologiyalarni keng joriy etish orqali hisob-kitob va nazorat tizimini 

optimallashtirish.

X U L O S A  V A  T A K L I F L A R
Xulosa qilib aytganda, pensiya ta’minoti ko‘rsatkichlarining ijobiy dinamikasi mamlakatda amalga 

oshirilayotgan ijtimoiy-iqtisodiy islohotlarning samaradorligini aks ettiradi. Biroq, mazkur tizimning uzoq muddatli 
moliyaviy barqarorligini ta’minlash maqsadida zamonaviy moliyaviy mexanizmlarni joriy etish dolzarb vazifa bo‘lib 
qolmoqda. Shu bilan birga, aholini ijtimoiy himoya qilish tizimini takomillashtirishga qaratilgan ilmiy asoslangan 
takliflarni amaliyotga joriy etish maqsadga muvofiqdir. Xususan, aholining ijtimoiy-iqtisodiy holatini aniq 
baholash maqsadida yagona raqamli reyestr asosida “ijtimoiy profil” tizimini joriy etish zarur bo‘lib, ushbu model 
fuqaroning daromadlari, xarajatlari, mulkiy holati hamda ijtimoiy ehtiyojlarini kompleks baholash imkonini beradi 
va ijtimoiy to‘lovlarning manzilliligini ta’minlaydi. Shuningdek, pensiya va ijtimoiy to‘lovlar tizimining moliyaviy 
barqarorligini ta’minlash uchun davlat byudjeti bilan bir qatorda qo‘shimcha moliyaviy manbalardan foydalanish 
maqsadga muvofiq bo‘lib, bu tizimning uzoq muddatli barqarorligini mustahkamlaydi. Bundan tashqari, ijtimoiy 
to‘lovlar miqdorini inflyatsiya darajasi, yashash minimumi hamda iste’mol savatchasi qiymatidan kelib chiqib 
avtomatik indeksatsiya qilish tizimini joriy etish lozim, bu esa aholining real daromadlarini saqlab qolishga 
xizmat qiladi. Shu bilan birga, yashash minimumi, minimal iste’mol savatchasi va ijtimoiy ehtiyojlar uchun 
xarajatlar me’yorlarini muntazam ravishda qayta ko‘rib chiqish hamda hududlar kesimida differensiallashtirish 
zarur bo‘lib, bu ijtimoiy siyosatning adolatli va samarali bo‘lishini ta’minlaydi.

